
ABSTRAK  

 
Kajian ini bertujuan untuk meneliti kelestarian keusahawanan sosial di Adab Cafe dan peranannya 

dalam memperkasa usahawan komuniti. Permasalahan utama yang dihadapi oleh Adab Grocer ialah 

penurunan permintaan terhadap produk sejuk beku selepas pandemik, masalah kewangan, kekeliruan 

mengenai konsep perusahaan sosial, serta strategi pemasaran yang kurang berkesan. Objektif kajian 

adalah untuk memahami latar belakang penawaran produk dan perkhidmatan, mengenalpasti ciri-ciri 

usahawan yang berjaya, meneroka strategi pemasaran yang efektif, dan menyediakan model untuk 

memperkasa kelestarian perniagaan. Kajian ini menggunakan kaedah kualitatif dengan temu bual 

berstruktur melibatkan 12 orang pelanggan tetap serta Ketua Pegawai Eksekutif Adab Cafe. Hasil kajian 

mendapati bahawa Adab Cafe berjaya bertransformasi dari Adab Grocer kepada model perniagaan kafe 

yang memenuhi keperluan pasaran dan komuniti dengan mengamalkan kepimpinan transformasi dan 

strategi pemasaran 4P. Walau bagaimanapun, cabaran utama adalah kekeliruan terhadap konsep 

perusahaan sosial yang mempengaruhi kelestarian impak sosialnya. Kajian ini mencadangkan 

penggunaan model perniagaan kanvas (BMC) untuk meningkatkan usaha mencapai Matlamat 

Pembangunan Mampan (SDG). Implikasi kajian termasuk peningkatan strategi pemasaran serta 

memperkukuh hubungan antara Adab Cafe dan usahawan komuniti untuk membangun ekonomi setempat. 

Kajian ini menyumbang kepada bidang keusahawanan sosial dengan memberikan penekanan pada 

pentingnya kelestarian perniagaan yang berorientasikan sumbangan sosial serta mencadangkan kajian 

masa hadapan dengan saiz sampel yang lebih besar dan pendekatan kaedah campuran untuk analisis 

yang lebih komprehensif.  

 

Kata kunci: Kelestarian, keusahawanan sosial, model perniagaan, kepimpinan transformasi, 

pemerkasaan komuniti 

ABSTRACT 

 
This study aims to examine the sustainability of social entrepreneurship at Adab Cafe and its role in 

empowering community entrepreneurs. The main challenges faced by Adab Grocer include a decline in 

demand for frozen products after the pandemic, financial problems, confusion about the concept of social 

enterprises, and ineffective marketing strategies. The objectives of the study are to understand the 

background of the products and services offered, analyze the characteristics of successful entrepreneurs, 

explore effective marketing strategies, and provide a model to enhance business sustainability. This study 

uses a qualitative method with structured interviews involving 12 regular customers and the Chief 

Executive Officer of Adab Cafe. The findings reveal that Adab Cafe successfully transformed from Adab 

Grocer to a cafe business model that meets market and community needs by adopting transformational 

leadership and the 4Ps marketing strategy. However, a key challenge is the confusion surrounding the 

concept of social enterprise, which impacts its social sustainability. The study suggests using the Business 

Model Canvas (BMC) to improve efforts to achieve Sustainable Development Goals (SDG). The 

implications of the study include enhancing marketing strategies and strengthening the relationship 

between Adab Cafe and community entrepreneurs to develop the local economy. This study contributes to 

the field of social entrepreneurship by emphasizing the importance of business sustainability with a social 

contribution orientation and suggests future research with a larger sample size and a mixed-methods 

approach for a more comprehensive analysis. 

 

Keywords: Sustainability, social entrepreneurship, business model, transformational leadership, 

community empowerment 

 

1. Pengenalan 

 

Keusahawanan sosial telah menjadi suatu pendekatan amat penting dalam memperkasakan 

sosioekonomi terutamanya dalam pembangunan usahawan komuniti di Malaysia (Ab Wahid et 

al., 2019). Dalam konteks ini, keusahawanan sosial ini memainkan peranan yang penting bukan 

sahaja untuk meningkatkan pendapatan usahawan komuniti malah untuk menyumbang kepada 

kelestarian sosioekonomi setempat (Yunus et al., 2010). Adab Grocer Sdn Bhd ialah sebuah 

perusahaan sosial yang berafiliasi dengan Adab Youth Garage (AYG) yang berfungsi sebagai 

platform keusahawanan sosial yang bertujuan untuk memperkasakan usahawan komuniti dalam 

kalangan golongan asnaf. Adab Grocer Sdn Bhd memainkan peranan penting dalam membantu 

golongan asnaf sekali gus dapat membantu memacu ekonomi setempat selari dengan Matlamat 

Pembangunan Mampan (SDG). 

Adab Grocer Sdn Bhd mempraktikkan konsep keusahawanan sosial dengan 

memfokuskan pencapaian Matlamat Pembangunan Mampan (SDG) khususnya dalam 

mengurangkan kemiskinan dan meningkatkan kesejahteraan komuniti setempat. Melalui inisiatif 

ini, syarikat bukan sahaja menyediakan peluang ekonomi kepada usahawan komuniti tetapi juga 

menyokong kelestarian perniagaan melalui latihan, pemasaran, kewangan, dan pembangunan 

produk. Kajian ini secara langsung menyokong beberapa SDG yang relevan dengan peranan 

Adab Grocer sebagai perusahaan sosial, antaranya SDG 1: No Poverty melalui pemerkasaan 

ekonomi komuniti dan penyediaan peluang pekerjaan, SDG 2: Zero Hunger dengan 

meningkatkan akses kepada produk makanan berkualiti, SDG 4: Quality Education melalui 

pendidikan belia dalam bidang keusahawanan sosial, serta SDG 17: Partnership for the Goals 

yang menekankan kepentingan kolaborasi antara NGO, komuniti, industri dan kerajaan.  

Namun begitu, Adab Grocer masih berdepan cabaran seperti kesedaran masyarakat yang 

terhad mengenai peranan keusahawanan sosial dan isu kelestarian jangka panjang, namun 

inisiatif ini membuktikan bahawa peranan mereka bukan sahaja terhad kepada pembangunan 

perniagaan, malah turut menyumbang kepada agenda global pembangunan mampan. Inisiatif 

seperti ini berpotensi untuk mengatasi cabaran yang sering dihadapi oleh Perusahaan Kecil dan 

Sederhana (PKS) di Malaysia seperti kekurangan akses kepada pembiayaan, dan kemahiran 

perniagaan (Azmi et al., 2019). Namun begitu, Adab Grocer Sdn Bhd berhadapan dengan 

beberapa cabaran dalam mencapai kelestarian perniagaan, dan meningkatkan kesedaran 

masyarakat tentang peranan keusahawanan sosial.  

Kajian ini bertujuan untuk meneliti keberkesanan model keusahawanan sosial Adab 

Grocer Sdn Bhd dalam memperkasa usahawan komuniti serta elemen-elemen kelestarian 

perniagaan yang boleh dimanfaatkan untuk memastikan kejayaan perniagaan usahawan sosial 

dalam jangka panjang. Melalui penelitian aspek-aspek seperti kelestarian, pemasaran, dan 

cabaran dalam konteks keusahawanan sosial. Kajian ini juga diharapkan dapat memberikan 

pandangan yang lebih jelas mengenai peranan penting Adab Grocer Sdn Bhd dalam mencapai 

matlamat sosioekonomi yang lebih holistik. 

Adab Grocer Sdn Bhd merupakan sebuah perniagaan yang mempunyai afiliasi dengan 

Adab Youth Garage (AYG), iaitu sebuah NGO yang bertujuan membangunkan kapasiti belia, 

dan komuniti tempatan dalam mendepani cabaran sosial melalui jalinan usaha antara ahli 

perniagaan dengan golongan belia yang mempunyai visi yang tinggi. Adab Grocer Sdn Bhd 

adalah suatu inisiatif untuk mewujudkan hab keusahawanan sosial yang membantu komuniti 

setempat terutamanya dalam kalangan asnaf untuk memasarkan produk buatan sendiri. Objektif 

utama Adab Grocer Sdn Bhd adalah untuk memacu ekonomi komuniti setempat dalam masa 

yang sama dapat menyumbang kembali kepada pembangunan kapasiti belia, dan masyarakat. 

Hasrat ini adalah selari dengan nilai yang dibawa oleh Matlamat Pembangunan Mampan (SDG). 

Walau bagaimanapun, cabaran yang dihadapi pada ketika ini adalah kurang kefahaman 

dan pendedahan tentang keusahawanan sosial yang berhasrat untuk memacu ekonomi komuniti 

setempat. Adab Grocer Sdn Bhd menghadapi cabaran dalam meningkatkan kesedaran 

masyarakat setempat untuk menyumbang dan berurusniaga di kedai tersebut. Selain itu, Adab 

Grocer Sdn Bhd ini juga berhadapan dengan kekangan untuk mewujudkan model perniagaan 

yang lestari yang dapat menyediakan model dan strategi pemasaran serta kelestarian kewangan 

bagi memajukan perniagaan ini. Keadaan ini menghalang usaha Adab Grocer untuk memberikan 

impak yang tinggi terhadap kemajuan sosioekonomi serta mewujudkan model perniagaan yang 

berdaya saing. 

Secara umumnya objektif kajian ini adalah untuk menganalisis kajian kes Adab Grocer 

Sdn Bhd dalam memperkasa usahawan komuniti. 

 

(i) Memahami latar belakang penawaran produk dan perkhidmatan di Adab Grocer. 

(ii) Mengenalpasti ciri-ciri usahawan yang berjaya. 

(iii) Meneroka strategi pemasaran produk dan perkhidmatan di Adab Grocer. 

(iv) Menyediakan model memperkasa strategi perniagaan yang lestari. 

2. Kajian Literatur 

 

Keusahawanan sosial merupakan satu konsep hibrid yang menggabungkan elemen perniagaan 

dan usaha menyelesaikan masalah sosial serta meningkatkan kualiti hidup masyarakat 

(Shahrilzaily Ab Karim, 2017). Dalam konteks ini, perniagaan tidak berorientasikan keuntungan 

yang maksimum semata-mata tetapi mengambil pendekatan yang memastikan pembangunan 

sosioekonomi berlaku. Oleh hal yang demikian, keusahawanan sosial ini mempunyai matlamat 

yang selari dengan konsep pembangunan mampan. Bagi mencapai hasrat tersebut, kelestarian 

dalam perniagaan merupakan paksi utama keusahawanan sosial ini yang ingin mengoptimumkan   

nilai   dan manfaat   dari   aspek ekonomi, sosial, dan persekitaran dan dalam masa yang sama 

mengekalkan produktiviti dan keuntungan dalam perniagaan (Geissdoerfer et al., 2020). Menurut 

Mohd Rifin et. al. (2021), nilai jaringan sosial adalah aspek penting bagi mencapai model 

kelestarian perniagaan. Ianya melibatkan sokongan nilai material (tangible) dan bukan material 

(intangible) seperti sokongan pendidikan dan latihan untuk membina kapasiti usahawan, khidmat 

nasihat dan rujukan dalam pembangunan perniagaan, strategi pemasaran, kelangsungan, dan 

keupayaan daya saing perniagaan, sokongan kewangan dan lain-lain.  

Impak sosial adalah pengukuran utama dalam keusahawanan sosial yang melibatkan lima 

elemen, iaitu nilai tambah sosial (social value-added), pemerkasaan (empowerment), perubahan 

sosial, inovasi sosial, dan perubahan sistem (Young, 2006). Namun, terdapat cabaran yang 

dihadapi oleh usahawan sosial bagi mencapai kelestarian perniagaan. Antara cabaran yang 

dihadapi adalah pendanaan, menyampaikan nilai secara objektif, strategi, dan fokus jangka 

panjang, kekal berpegang teguh kepada misi dan rintangan dalam membawa pembaharuan (Mat 

Yunoh, 2019). 

Salah satu upaya yang boleh dibuat bagi mewujudkan kesejahteraan dan kemampanan 

keusahawanan sosial ialah melalui pengembangan model perniagaan kanvas atau business model 

canvas (BMC). Model perniagaan kanvas merupakan salah satu peringkat analisis untuk 

menemukan model perniagaan yang tepat bagi Adab Grocer. Model perniagaan kanvas 

menerangkan rangka kerja mudah untuk meletakkan elemen penting dalam model perniagaan. 

Model perniagaan kanvas ialah strategi pengurusan perniagaan yang membolehkan 

menerangkan, membentuk, dan kemudian mengecilkan beberapa aspek perniagaan kepada 

strategi perniagaan yang lengkap. Model perniagaan mengalir dari satu elemen perniagaan ke 

elemen penting seterusnya. Model perniagaan kanvas Adab Grocer dianalisis menggunakan 

pendekatan BMC (Osterwalder dan Pigneur, 2010) (Rajah 1). BMC ialah model perniagaan yang 

menerangkan pemikiran tentang cara mencipta, menyampaikan, dan menangkap nilai. BMC 

dibina daripada sembilan (9) blok, setiap blok membentuk model perniagaan adalah berkaitan 

antara satu sama lain (Osterwalder dan Pigneur, 2010). 

 RAJAH 1. Blok Asas Business Model Canvas 

Sumber : Osterwalder dan Pigneur (2010) 

 

Langkah-langkah dalam menyediakan model perniagaan Adab Grocer bermula dengan 

menganalisis model perniagaan sedia ada yang merangkumi keadaan semasa operasi organisasi 

tersebut. Analisis ini menggunakan pendekatan BMC, konsep yang diperkenalkan oleh 

Osterwalder dan Pigneur untuk memudahkan model perniagaan yang rumit ke dalam bentuk 

yang lebih mudah dan praktikal. BMC ini telah terbukti sebagai alat strategi korporat alternatif 

yang dapat meningkatkan kebolehlaksanaan perniagaan (Dewobroto, 2012). BMC juga berfungsi 

sebagai panduan untuk merangka strategi perniagaan seperti yang disokong oleh kajian Priandita 

dan Toha (2013). Kanvas ini mengandungi sembilan elemen utama, iaitu segmen pelanggan, 

cadangan nilai, saluran, hubungan pelanggan, aliran hasil, sumber utama, aktiviti utama, 

perkongsian utama, dan struktur kos. Analisis awal ini memberikan gambaran menyeluruh 

tentang kekuatan dan kelemahan model perniagaan konvensional. 

Langkah seterusnya ialah menjalankan analisis SWOT bagi setiap elemen model 

perniagaan tersebut untuk mengenal pasti peluang, ancaman, kekuatan, dan kelemahan. Hasil 

analisis SWOT digunakan untuk membentuk strategi perniagaan yang efektif dengan 

mengekalkan kekuatan, merebut peluang, mengurangkan kelemahan, dan mengelakkan ancaman. 

Langkah ini membantu Adab Grocer memahami keadaan pasaran semasa dan membantu dalam 

meningkatkan usaha mereka ke arah kelestarian perniagaan. 

Akhirnya, penambahbaikan dibuat pada model perniagaan kanvas (BMC) dengan tujuan 

memperbaiki versi sedia ada atau mencipta prototaip baharu. Prototaip baharu ini bertujuan 

untuk mengembangkan model perniagaan yang lebih sesuai dengan keperluan pasaran atau jika 

tidak praktikal model yang dipertingkatkan dapat diterapkan. Proses penambahbaikan ini 

melibatkan pelbagai aktor organisasi dan dijalankan secara kolaboratif di pelbagai peringkat. 

Kajian menunjukkan bahawa inovasi dalam reka bentuk dan tadbir urus model perniagaan 

mampu menjamin kelestarian organisasi (Carayannis et al., 2014). Selain itu, BMC terus menjadi 

alat berguna untuk menghasilkan strategi perniagaan alternatif dan memperbaiki pemasaran 

(Dewbroto, 2012). 

Keusahawanan sosial seperti yang diterapkan oleh Adab Grocer memerlukan pendekatan 

strategik yang holistik untuk memastikan kelestarian jangka panjang. Strategi yang dirangka 

dapat mengintegrasikan misi sosial dan perniagaan secara efektif dengan memanfaatkan Model 

perniagaan kanvas (BMC) sebagai platform utama. Selain itu, sokongan daripada jaringan sosial 

yang kukuh serta inovasi yang berterusan merupakan elemen penting dalam memperkasakan 

usahawan komuniti bagi memastikan usaha keusahawanan sosial ini mampu memberikan impak 

positif yang berpanjangan.  

Selain itu, individu yang bergelar usahawan mempunyai sifat-sifat peribadi yang berbeza 

dengan individu lain. Sifat peribadi yang dipunyai oleh usahawan menjadikan mereka berjaya 

dalam usaha teroka yang diceburinya (Rosli Mahmood, 2010). Menurut Stephen Covey (1996) 

dalam bukunya 7 Habits of Highly Effective People menerangkan bahawa usahawan mempunyai 

ciri-ciri orang yang efektif seperti yang disarankan oleh Stephen Covey. Terdapat 7 ciri orang 

yang efektif menurut Stephen Covey adalah proaktif, berorientasikan matlamat, lakukan perkara 

utama dahulu, berfikiran menang-menang, cuba memahami dahulu dan kemudian cuba untuk 

difahami, bersinergi, dan tajamkan gergaji. 

 

3. Metodologi dan Kawasan Kajian  

 

Kajian ini adalah penyelidikan gunaan (applied research) dalam memastikan kelestarian 

perniagaan dalam memperkasa usahawan komuniti. Penyelidikan ini menggunakan kaedah 

kualitatif sebagai kaedah utama pengumpulan data bagi meneroka kefahaman yang lebih 

mendalam. 

Kajian ini menggunakan kaedah pengumpulan data primer melalui sesi temu bual dengan 

pihak berkepentingan. Kaedah temu bual separa berstruktur digunakan untuk mengenal pasti 

penawaran produk dan perkhidmatan Adab Grocer serta menilai strategi pemasaran lestari yang 

dilaksanakan. Temu bual dijalankan bersama Ketua Pegawai Eksekutif Adab Cafe dan 12 orang 

pelanggan yang dipilih secara rawak. Pemilihan sampel ini sesuai kerana mereka mempunyai 

pengalaman langsung terhadap produk dan perkhidmatan yang ditawarkan. Instrumen temu bual 

merangkumi aspek sokongan Adab Grocer terhadap usahawan komuniti dalam pembangunan 

perniagaan, pemasaran, dan pengurusan sumber organisasi, di samping menilai impak sosial 

serta ekonomi terhadap komuniti. Kajian ini juga dimulakan terhadap bahan ilmiah bertulis yang 

sudah diterbitkan seperti International Journal of Entrepreneurship and Management Practices, 

Journal of Social Sciences and Humanities, Universiti Malaya, dan banyak lagi. Pengkaji akan 

menganalisis jurnal, artikel atau kajian kes yang berkaitan dengan keusahawanan sosial yang 

dijalankan oleh Adab Grocer. Pengkaji juga merujuk kepada sumber rujukan yang relevan untuk 

mendapatkan data latar belakang mengenai Adab Grocer dan program yang dijalankan. Pengkaji 

juga membuat lawatan tapak ke Adab Grocer bagi melakukan pemerhatian langsung terhadap 

aktiviti yang dijalankan oleh Adab Grocer untuk memahami lebih mendalam tentang inisiatif 

tersebut terhadap kelestarian perniagaan Adab Grocer. 

Menurut Bryman (2008), reka bentuk kajian ialah struktur yang digunakan untuk 

mengumpul dan menganalisis data. Kajian ini akan mengguna pakai reka bentuk kajian kes 

bertujuan untuk mendapatkan pemahaman mendalam tentang operasi dan cabaran Adab Grocer 

dalam melaksanakan misi sosial mereka. Reka bentuk ini sesuai untuk mengkaji konteks tertentu 

yang melibatkan interaksi antara perusahaan sosial dan komuniti yang disasarkan. Pada peringkat 

akhir kajian ini, data dikumpulkan melalui temu bual dengan Ketua Pegawai Eksekutif Adab 

Cafe dan beberapa pelanggan Adab Grocer. Setiap temu bual yang direkodkan dengan kebenaran 

responden untuk analisis lanjut. Data juga akan diperoleh daripada bahan dokumentasi yang 

boleh diperoleh daripada Adab Grocer dan sumber lain yang berkaitan dengan keusahawanan 

sosial. Analisis ini akan membantu memperkukuhkan temuan daripada temu bual dan 

pemerhatian data yang dikumpul dan dipersembahkan dalam bentuk jadual. 

Kawasan kajian adalah di Adab Grocer atau kini dikenali sebagai Adab Cafe yang 

bertempat di 14 Jalan 1/4a, Seksyen 1, 43650 Bandar Baru Bangi, Selangor. Lokasi ini dipilih 

kerana Adab Cafe merupakan perniagaan sosial yang aktif menjalankan inisiatif kelestarian 

perniagaan serta program sokongan terhadap komuniti tempatan. 

 

4. Dapatan dan Perbincangan 

 

4.1 Profil Kes: Memahami Latar Belakang Penawaran Produk dan Perkhidmatan di Adab 

Grocer 

 

Adab Grocer mula diasaskan pada tahun 2020 bernaung di bawah Adab Youth Garage (AYG) 

yang bertempat di 14, Jalan 1/4a, Seksyen 1, 43650 Bandar Baru Bangi, Selangor. Perniagaan ini 

memainkan peranan penting dalam membantu usahawan tempatan untuk memasarkan produk 

mereka sekali gus memperkukuhkan pembangunan ekonomi komuniti setempat. Ketika 

pandemik COVID-19 melanda, Adab Grocer berfungsi sebagai platform untuk memasarkan 

produk sejuk beku seperti karipap, samosa, dan donut yang dihasilkan oleh peniaga kecil. Usaha 

ini diteruskan melalui perkhidmatan penghantaran barangan keperluan asas seperti daging, sayur, 

dan beras selain produk komuniti. 

Walau bagaimanapun, trend permintaan terhadap produk sejuk beku menurun selepas 

pandemik berakhir. Sebagai sebahagian daripada usaha transformasi, Ketua Pegawai Eksekutif 

Adab Cafe bersama Pengurus Adab Cafe telah berjaya mentransformasikan Adab Grocer kepada 

Adab Cafe. Transformasi ini dilakukan dengan memperkenalkan model perniagaan baharu yang 

lebih menarik bagi memenuhi keperluan pelanggan serta menyokong misi syarikat untuk 

memperkukuh nilai-nilai komuniti melalui suasana kafe yang inklusif. Adab Cafe kini 

menawarkan menu yang menarik seperti waffle, oden, dan pelbagai minuman seperti frappe, air 

boba, dan kopi. Kafe ini juga memberi peluang kepada golongan belia, terutamanya lepasan 

SPM atau mereka yang menganggur untuk mempelajari kemahiran perniagaan seperti memasak, 

mengurus kafe, dan memahami selok-belok pengurusan. 

Sebagai tambahan, Adab Cafe turut memperkenalkan program komuniti seperti “board 

belanja”, di mana penyumbang boleh menyalurkan sumbangan untuk menyediakan makanan 

percuma kepada komuniti kurang berkemampuan. Langkah ini memberikan impak kepada tiga 

aspek utama, iaitu membantu peniaga kecil, memperkasakan golongan belia melalui kemahiran 

keusahawanan, dan menyokong komuniti yang memerlukan. 

Adab Cafe juga sentiasa komited terhadap Matlamat Pembangunan Mampan (SDG) 

dengan usaha untuk mengurangkan kemiskinan melalui peningkatan kualiti hidup komuniti dan 

menyediakan model perniagaan yang lestari. Kajian ini dijalankan untuk meneliti keberkesanan 

strategi Adab Cafe dalam memperkasa usahawan komuniti. Temu bual telah dilaksanakan 

bersama Ketua Pegawai Eksekutif Adab Cafe dan pelanggan untuk memahami model 

perniagaan, cadangan, cabaran yang dihadapi serta peranan syarikat dalam memacu kelestarian 

ekonomi komuniti setempat. 

Cabaran utama yang dihadapi semasa transformasi ini termasuk keperluan meningkatkan 

fasiliti seperti peralatan tambahan untuk penyediaan hidangan kafe serta menyesuaikan harga 

dengan persembahan produk agar sesuai dengan segmen pelanggan, khususnya pelajar. Dalam 

niche market ini, cabaran lain adalah memastikan pemasaran yang berkesan untuk menarik 

pelanggan dan meningkatkan pengetahuan serta kemahiran dalam pengurusan kafe. 

Adab Cafe kini beroperasi dengan visi yang lebih besar. Syarikat ini berada di peringkat 

awal sebagai Tunas Perusahaan Sosial di bawah garis panduan Kementerian Pembangunan 

Usahawan dan Koperasi (KUSKOP). Matlamat utama adalah untuk mencapai tahap kedua, iaitu 

Perusahaan Sosial Asas menjelang tahun 2025 dengan 30% keuntungan disalurkan kepada misi 

sosial melalui Adab Youth Garage (AYG). Pendekatan ini menyokong perkembangan 

keusahawanan sosial sebagai pemacu perubahan jangka panjang sekali gus memberi impak 

positif kepada komuniti dan pembangunan mampan. 

Analisis responden pelanggan Adab Grocer menunjukkan bahawa menunjukkan bahawa 

majoriti responden adalah pelanggan tetap yang kerap mengunjungi kafe ini kerana tarikan 

utama seperti waffle, frappe, lokasi strategik, layanan mesra, dan suasana kafe yang selesa. 

Walau bagaimanapun, mereka mencadangkan penambahbaikan seperti menambahkan pilihan 

menu, memperbaiki dekorasi dengan elemen seperti mural dan bunga serta mengurangkan 

kebisingan dan menambah tempat duduk. Harga di Adab Grocer juga dianggap berpatutan dan 

menu kegemaran termasuk waffle, air boba, dan frappe yang mendapat penilaian tinggi. 

Responden turut mencadangkan menu baru seperti pastri, ayam gunting dan aiskrim serta produk 

tambahan seperti doorgift dan perfume. Lokasi kafe diterima baik oleh pelanggan berhampiran 

dengan kawasan sekolah. Responden juga menyarankan perkhidmatan penghantaran dan waktu 

operasi dipanjangkan hingga malam. Adab Grocer juga dikenali sebagai kafe harga mampu 

milik, sesuai untuk pelajar, dan layanan yang baik namun terdapat beberapa perkara yang perlu 

diperbaiki seperti dekorasi, promosi, dan pengalaman pelanggan. 

 

4.2 Mengenalpasti Ciri-Ciri Usahawan yang Berjaya 

 

Menurut Daft (2010), kepimpinan transformational merupakan gaya kepimpinan yang 

menekankan perubahan yang drastik dalam sesebuah organisasi. Pemimpin transformational 

berperanan sebagai ejen perubahan yang berupaya membina komitmen tinggi dalam kalangan 

pekerja untuk mencapai visi organisasi. Gaya kepimpinan ini bukan sahaja memberi tumpuan 

kepada proses kerja malah kepada kejayaan dan pembangunan pekerja serta memberi inspirasi 

dan dorongan untuk mencapai matlamat organisasi. 

Dalam konteks kepimpinan transformational, Terry Hildebrandt (2020) memperkenalkan 

lima (5) C utama yang menjadi teras kepada keberkesanan kepimpinan jenis ini ialah kejelasan 

(Clarity), iaitu membina visi kejayaan berdasarkan nilai bersama, hubungan (Connection) 

memastikan hubungan emosi dan praktikal dengan pemegang taruh melalui empati dan polisi 

fleksibel, kreativiti (Creativity) yang mendorong inovasi dengan mendorong inovasi dengan 

mengambil risiko yang dirancang secara strategik, keyakinan (Confidence) dengan 

memperkukuh kepercayaan dalam diri dan pasukan untuk menghadapi cabaran ketidakpastian 

dan kerumitan, dan komitmen (Commitment) terhadap tujuan, prinsip, dan prestasi organisasi. 

Teras-teras ini membantu pemimpin membina keberkesanan dalam mencapai matlamat 

organisasi. 

Dalam konteks Adab Cafe, Ketua Pegawai Eksekutif mencerminkan ciri-ciri kepimpinan 

transformational ini dengan berkesan. Melalui kejelasan (Clarity), beliau membina visi baharu 

dengan mentransformasikan Adab Grocer kepada Adab Cafe yang menawarkan suasana kafe 

inklusif untuk komuniti. Visi ini jelas menggambarkan matlamat untuk memperkukuh nilai 

komuniti melalui pengalaman pelanggan yang lebih menarik. Selain itu, beliau melalui hubungan 

(Connection) akan memastikan hubungan erat dengan pekerja, pelanggan, dan komuniti setempat 

melalui pendekatan empati yang dapat dilihat dalam usaha untuk melibatkan komuniti dalam 

aktiviti perniagaan. Seterusnya, kreativiti (Creativity) dengan beliau memperkenalkan menu 

inovatif seperti waffle, oden, minuman boba, dan kopi yang menarik perhatian pelanggan baharu 

dan mengalakkan daya saing perniagaan. Di samping itu, keyakinan (Confidence) yang 

ditunjukkan oleh beliau melalui keyakinan tinggi dalam melaksanakan perubahan drastik dengan 

mentransformasikan model perniagaan dan memberi inspirasi kepada pekerja untuk menyokong 

visi tersebut. Akhir sekali, komitmen (Commitment) dengan beliau sentiasa komited kepada 

Matlamat Pembangunan Mampan (SDG) melalui usaha untuk mengurangkan kemiskinan dan 

meningkatkan kualiti hidup komuniti. Komitmen ini diterjemahkan melalui strategi perniagaan 

yang menyokong pembangunan lestari, dan memperkasa usahawan komuniti. 

Menurut Stephen Covey (1996) dalam bukunya 7 Habits of Highly Effective People, 

terdapat tujuh ciri individu yang efektif ialah proaktif, berorientasikan matlamat, lakukan perkara 

utama dahulu, berfikiran menang-menang, cuba memahami dahulu dan kemudian cuba untuk 

difahami, bersinergi, dan tajamkan gergaji. Tiga ciri pilihan utama dalam kajian ini ialah 

bersikap proaktif, berorientasi matlamat, dan bersinergi. Sikap proaktif merujuk kepada 

berinisiatif tinggi dalam tindakan, dan berupaya mengambil peluang daripada perubahan 

persekitaran. Contohnya, Ketua Pengarah Eksekutif mencerminkan prinsip proaktif dengan 

mengambil inisiatif untuk sentiasa belajar dan memperbaiki kelemahan dalam perniagaan. Beliau 

mengakui bahawa operasi awal Adab Cafe agak tidak terurus namun beliau melihatnya sebagai 

peluang untuk memperoleh pengalaman dan bersiap sedia menghadapi cabaran seterusnya. Hal 

ini dapat dilihat daripada rancangannya untuk tahun 2025 yang lebih tersusun seperti 

menyediakan jadual operasi yang strategik bagi mengatasi kelemahan semasa termasuk 

penurunan jualan semasa cuti sekolah. Sikap ini menunjukkan beliau bertindak pantas untuk 

menyesuaikan diri dengan perubahan persekitaran. 

Selain itu, berorientasi matlamat pula ialah berupaya memahami hala tuju yang jelas serta 

merancang tindakan untuk mencapai matlamat tersebut. Dalam prinsip ini, Ketua Pengarah 

Eksekutif ialah seorang yang jelas dengan visi jangka pendek dan panjangnya. Untuk jangka 

pendek, beliau mengembangkan operasi kafe kepada katering aiskrim, acara luar, dan kafe 

dengan memanfaatkan kemudahan yang sedia ada untuk mencuba pasaran baharu. Untuk jangka 

panjang, visinya lebih besar iaitu membangunkan lebih banyak perusahaan sosial dan melibatkan 

komuniti setempat sebagai usahawan yang memberi impak positif kepada masyarakat. 

Pendekatan ini menunjukkan beliau berfokus pada hala tuju yang jelas untuk mencapai sasaran 

yang ditetapkan. 

Seterusnya, prinsip bersinergi yang diterapkan melalui kolaborasi beliau dengan NGO, 

komuniti, dan kafe lain di kawasan sekitar. Ketua Pengarah Eksekutif percaya bahawa 

perniagaan baharu bukanlah persaingan tetapi peluang untuk meningkatkan daya saing ekonomi 

kawasan tersebut. Usahanya untuk membangunkan kawasan setempat juga mencerminkan 

penghargaan terhadap perbezaan pandangan dan pengalaman orang lain. Sebagai contoh, beliau 

menyatakan bahawa lebih banyak perniagaan di kawasan itu akan membantu masyarakat 

tempatan dengan menyediakan peluang pekerjaan. Kolaborasi ini menggambarkan pentingnya 

kerja berpasukan dan bersinergi dalam mencipta hasil yang lebih baik daripada usaha 

bersendirian. 

Oleh itu, jelaslah bahawa Ketua Pengarah Eksekutif menunjukkan kepimpinan 

transformational yang efektif dengan menerapkan prinsip-prinsip kejelasan, hubungan, kreativiti, 

keyakinan, dan komitmen dalam mengembangkan Adab Cafe. Beliau juga mencerminkan ciri-

ciri usahawan yang berjaya melalui sikap proaktif, berorientasi matlamat, dan sinergi dalam 

memastikan perkembangan dan kelestarian perniagaan serta memberi impak positif kepada 

komuniti. 

 

4.3 Meneroka Strategi Pemasaran Produk dan Perkhidmatan di Adab Grocer 

 

Menurut Kotler dan Keller (2016), strategi pemasaran 4P atau Marketing-Mix ialah pendekatan 

yang melibatkan empat elemen utama, iaitu produk (product), harga (price), tempat (place), dan 

promosi (promotion). Strategi ini digunakan oleh organisasi untuk memenuhi keperluan dan 

kehendak pelanggan serta mencapai kejayaan pasaran. Proses ini melibatkan pemilihan pasaran 

sasaran yang sesuai dan seterusnya pembangunan elemen-elemen 4P secara strategik untuk 

memberikan nilai kepada pelanggan. 

Produk merujuk kepada barangan atau perkhidmatan yang ditawarkan kepada pelanggan 

untuk memenuhi keperluan mereka (Armstrong & Kotler, 2006). Semasa pandemik COVID-19, 

Adab Grocer memainkan peranan penting sebagai platform untuk memasarkan produk sejuk 

beku seperti karipap, samosa, dan donut yang dihasilkan oleh peniaga kecil, di samping 

menyediakan perkhidmatan penghantaran barangan keperluan asas seperti daging, sayur, dan 

beras. Namun, permintaan terhadap produk sejuk beku mula menurun selepas pandemik berakhir 

dengan terpaksa melakukan transformasi bagi menyesuaikan perniagaan dengan perubahan 

keperluan pelanggan. Ketua Pegawai Eksekutif bersama Pengurus Adab Cafe telah berjaya 

mentransformasikan Adab Grocer kepada Adab Cafe dengan memperkenalkan model perniagaan 

baharu yang lebih dinamik. Kini, Adab Cafe menawarkan pelbagai menu seperti waffle, oden 

serta minuman seperti frappe, air boba, dan kopi justeru mengekalkan komitmen kepada nilai 

komuniti melalui suasana kafe yang inklusif. 

Harga pula merujuk kepada nilai yang dikenakan kepada pelanggan untuk produk atau 

perkhidmatan yang ditawarkan. Menurut Kotler et al. (2010), harga memainkan peranan penting 

dalam membentuk persepsi pelanggan terhadap nilai yang mereka terima. Adab Cafe 

menetapkan strategi harga yang mempertimbangkan keperluan pelajar di kawasan sekitar dengan 

menawarkan harga yang mampu milik tanpa menjejaskan kualiti produk. Melalui slogan "Adab 

Cafe bukan sedap sahaja", harga yang ditetapkan bukan sahaja memenuhi kehendak pelanggan 

yang mencari hidangan sederhana dan berbaloi tetapi juga memastikan setiap produk disajikan 

dengan persembahan yang menarik. Pendekatan ini selaras dengan fokus kepada niche market 

yang menyasarkan pelajar dengan matlamat utama untuk menyediakan makanan yang berkualiti 

dan berpatutan bukan semata-mata mengejar keuntungan.  

Tempat berkaitan dengan ketersediaan produk kepada pelanggan. Elemen ini 

merangkumi lokasi strategik dan saluran pengedaran yang memastikan produk mudah diperoleh 

oleh pelanggan sasaran (Armstrong & Kotler, 2006). Adab Cafe beroperasi di kawasan strategik 

yang dikelilingi sekolah menjadikan pelajar sebagai pelanggan utama. Selain kafe, ia 

menawarkan perkhidmatan katering aiskrim hujung minggu untuk memenuhi permintaan 

tambahan. Adab Cafe juga bekerjasama dengan peniaga kecil seperti ejen coklat Albab dan 

penjual bouquet bunga dengan memilih berdasarkan keperluan peniaga bukan sekadar 

keuntungan. Walaupun menghadapi cabaran sewaktu trend menurun, usaha memahami komuniti 

memastikan kafe kekal relevan. 

Menurut Armstrong dan Kotler (2006), promosi bertujuan mengurangkan jurang 

komunikasi antara organisasi dan pelanggan melalui pelbagai kaedah seperti pengiklanan, 

organisasi dapat menarik perhatian dan mempengaruhi pelanggan. Adab Cafe menggunakan 

pendekatan promosi yang strategik untuk menarik pelanggan dengan menjalankan tinjauan 

terhadap keperluan dan kehendak masyarakat setempat, di samping mengenal pasti kelemahan 

seperti lokasi yang kurang strategik. Usaha ini disokong oleh pemasaran berterusan dan iklan di 

Instagram untuk meningkatkan promosi mengenai kafe. Selain itu, Adab Cafe memperkenalkan 

kad kesetiaan sebagai insentif dengan setiap pembelian minuman RM4 melayakkan pelanggan 

menerima makanan percuma. Kad kesetiaan ini bukan sahaja memenuhi permintaan pelanggan 

yang menginginkan diskaun tetapi juga membantu kafe mengenal pasti keperluan sebenar 

pelanggan bagi mengelakkan penyalahgunaan, dan mendorong pelanggan untuk kembali ke kafe. 

Strategi ini menyumbang kepada peningkatan jualan serta memperkukuh hubungan antara kafe 

dan komuniti setempat. 

Sumbangan sosial merujuk kepada tindakan, aktiviti atau inisiatif yang bertujuan untuk 

meningkatkan kebajikan, kesejahteraan dan kualiti hidup individu, masyarakat atau masyarakat 

secara keseluruhan (Wahab, 2010). Di Adab Cafe, melalui inisiatif komuniti seperti “board 

belanja”, di mana penyumbang boleh memberikan sumbangan dalam RM50 untuk membantu 

komuniti yang kurang mampu dengan menyediakan makanan percuma. Inisiatif ini memberi 

impak positif dengan membantu peniaga kecil, menyediakan peluang kemahiran kepada 

golongan belia, dan membantu mereka yang memerlukan. Selain itu, Adab Youth Garage (AYG) 

turut menjalankan pelbagai program yang menyasarkan pelajar dan ibu bapa serta membantu 19 

keluarga secara langsung. Walaupun perusahaan sosial masih kurang dikenali di Malaysia, Adab 

Cafe berusaha menjelaskan bahawa pelaburan dalam perusahaan sosial bukan hanya untuk 

keuntungan semata-mata tetapi juga untuk memberi manfaat sosial berterusan. 

 
 

 
RAJAH 2. Strategi Pemasaran Adab Cafe 

Sumber : Kajian Kes Adab Cafe 2024 

4.4 Menyediakan Model Memperkasa Strategi Perniagaan yang Lestari 

 

Hasil analisis menggunakan model perniagaan kanvas (BMC) menunjukkan peluang untuk 

meningkatkan kelestarian melalui inovasi dalam penawaran produk, saluran pemasaran dan 

hubungan dengan pelanggan. 

 
JADUAL 1. Model Perniagaan Kanvas (BMC) di Adab Cafe 

Dalam model perniagaan canvas (BMC) bagi Adab Cafe, rakan utama melibatkan 

peniaga kecil, NGO, penyelidik, dan komuniti tempatan. Peniaga kecil berperanan sebagai 

pembekal produk tempatan dan rakan kolaborasi perniagaan manakala NGO membantu melalui 

sokongan dana dan aktiviti sosial. Penyelidik menyumbang dalam memahami trend pasaran dan 

keperluan komuniti untuk memperbaiki strategi perniagaan sementara komuniti tempatan 

menjadi sumber sokongan serta penerima manfaat program sosial seperti "board belanja". 

Sinergi dengan rakan utama ini memperkukuhkan kelestarian Adab Cafe sebagai perusahaan 

sosial yang mengutamakan pembangunan sosioekonomi secara inklusif. 

Aktiviti utama melibatkan pelbagai usaha yang menyokong misi perusahaan sosial. 

Operasi kafe memberi tumpuan kepada penyediaan menu menarik seperti waffle dan minuman 

yang menarik pelanggan manakala perkhidmatan katering aiskrim memenuhi permintaan 

tambahan hujung minggu dan acara khas luar. Penyertaan dalam acara luar membantu 

memperluas jangkauan perniagaan serta memperkenalkan jenama kepada komuniti yang lebih 

luas. Inisiatif komuniti seperti "board belanja" menunjukkan komitmen terhadap kebajikan 

masyarakat serta penilaian keperluan dan kehendak komuniti memastikan kafe kekal relevan. 

Pemasaran digital melalui media sosial memainkan peranan penting dalam meningkatkan 

promosi dan hubungan pelanggan. 

Selain itu, sumber utama terdiri daripada beberapa elemen penting untuk memastikan 

kelestarian perniagaan. Lokasi strategik di kawasan berhampiran sekolah memberikan kelebihan 

untuk menarik pelanggan sasaran utama, iaitu pelajar dan komuniti setempat. Sokongan NGO 

seperti membantu 19 buah keluarga secara langsung melalui Adab Youth Garage (AYG) 

memperkukuhkan inisiatif sumbangan sosial dan membantu dalam penyelarasan program 

komuniti. Selain itu, pasukan operasi kafe yang terlatih memastikan kualiti perkhidmatan dan 

produk sentiasa terjamin sekali gus membina kepercayaan pelanggan. 

Seterusnya, cadangan nilai yang terdiri daripada tiga elemen utama yang membezakan 

perniagaan ini. Pertama, menawarkan harga mampu milik yang disesuaikan dengan keperluan 

pelajar menjadikannya pilihan utama bagi pelanggan sasaran. Kedua, menyokong peniaga kecil 

dan golongan belia melalui kolaborasi termasuk menyediakan peluang perniagaan serta latihan 

yang membantu memperkasa komuniti setempat. Ketiga, menyediakan platform untuk inisiatif 

sumbangan sosial seperti "board belanja" yang memberi impak positif kepada masyarakat 

kurang berkemampuan justeru memperkukuhkan imej Adab Cafe sebagai perusahaan sosial yang 

inklusif dan berorientasikan komuniti. 

Hubungan pelanggan pula dibina melalui tiga pendekatan utama. Pertama, layanan mesra 

di kafe memastikan pengalaman pelanggan yang positif dan mendorong kesetiaan pelanggan. 

Kedua, program kad kesetiaan pelanggan memberikan insentif seperti makanan percuma sekali 

gus meningkatkan kehadiran pelanggan yang berulang. Ketiga, inisiatif sumbangan sosial seperti 

"board belanja" menghubungkan kafe dengan komuniti untuk membina hubungan yang lebih 

erat antara penyumbang dan perniagaan. Pendekatan ini memperkukuh kepercayaan serta 

sokongan pelanggan terhadap Adab Cafe. 

Di samping itu, saluran yang digunakan untuk menyampaikan nilai kepada pelanggan dan 

komuniti ialah media sosial seperti Instagram. Hal ini memainkan peranan penting dalam 

mempromosikan produk, perkhidmatan, dan inisiatif sumbangan sosial kepada khalayak yang 

lebih luas. Komuniti tempatan menjadi saluran utama untuk menarik pelanggan sasaran 

terutamanya melalui hubungan langsung dan acara komuniti. Selain itu, kerjasama dengan NGO 

membantu memperluas jangkauan program sosial dan meningkatkan kesedaran tentang misi 

sosial kafe. Kombinasi saluran ini memastikan komunikasi yang efektif dan hubungan yang erat 

antara perniagaan, pelanggan, dan masyarakat setempat. 

Segmen pelanggan tertumpu kepada tiga kumpulan utama. Pertama, pelajar sekolah yang 

menjadi pelanggan sasaran utama melalui harga mampu milik dan lokasi strategik berhampiran 

sekolah. Kedua, komuniti tempatan yang merangkumi penduduk sekitar yang menyokong 

inisiatif sumbangan sosial di Adab Cafe. Ketiga, penyumbang atau pelanggan yang menyokong 

program sumbangan sosial seperti "board belanja" yang tertarik dengan nilai misi sosial kafe. 

Gabungan segmen ini memperkukuh peranan Adab Cafe sebagai pusat komuniti dan perusahaan 

sosial yang inklusif. 

Struktur kos meliputi empat komponen utama. Pertama, kos bahan mentah kafe termasuk 

bahan makanan dan minuman yang memastikan produk berkualiti pada harga mampu milik. 

Kedua, bayaran tenaga kerja melibatkan gaji pekerja kafe dan belia yang dilatih melalui program 

keusahawanan. Ketiga, perbelanjaan pemasaran seperti promosi media sosial dan program kad 

kesetiaan pelanggan untuk meningkatkan kesedaran dan menarik pelanggan. Keempat, kos untuk 

mengekalkan sumbangan sosial seperti inisiatif "board belanja" yang menyokong misi sosial 

kafe dalam membantu komuniti kurang berkemampuan. Struktur kos ini diselaraskan bagi 

memastikan keseimbangan antara keuntungan dan tanggungjawab sosial. 

Akhir sekali, aliran pendapatan yang diperoleh daripada empat sumber utama. Pertama, 

jualan makanan dan minuman di kafe yang menjadi penyumbang utama pendapatan harian. 

Kedua, perkhidmatan katering aiskrim terutamanya pada hujung minggu dan acara khas 

menyediakan pendapatan tambahan. Ketiga, penyertaan dalam aktiviti luar seperti acara 

komuniti membuka peluang untuk menjana pendapatan dengan mempromosikan jenama. 

Keempat, sumbangan derma melalui inisiatif seperti "board belanja" yang bukan sahaja 

menyokong misi sosial malah memperkukuh hubungan dengan komuniti. Integrasi ini 

memastikan aliran pendapatan yang stabil tetapi juga mengekalkan impak positif kepada 

komuniti. 

Oleh itu, jelaslah bahawa BMC Adab Cafe berupaya menggabungkan strategi perniagaan 

mampan melalui sokongan komuniti dan keusahawanan sosial dengan menyediakan produk 

berkualiti dengan harga mampu milik. Melalui kolaborasi dan aktiviti sosial, Adab Cafe mampu 

memberi impak positif kepada ekonomi dan komuniti setempat. 

 

4.5 Perbincangan 

 

Kajian ini mempunyai beberapa limitasi yang perlu diberi perhatian. Pertama, saiz sampel 

seramai 12 responden pelanggan tetap telah mencapai tahap ketepuan data atau saturation of 

data yang mungkin membataskan variasi maklumat yang diperoleh (Guest at al., 2006). Kedua, 

kekurangan maklumat daripada pihak yang tidak terlibat secara langsung dengan Adab Cafe 

menyebabkan kajian ini tidak mendapat gambaran sebenar daripada pelbagai perspektif. Akhir 

sekali, kekangan masa turut memberi impak kepada keupayaan untuk menjalankan kajian yang 

lebih mendalam dan komprehensif (Flick, 2018). 

Hasil kajian menunjukkan bahawa Adab Grocer yang kini dikenali sebagai Adab Cafe 

memberikan gambaran yang jelas mengenai peralihan model perniagaan untuk memenuhi 

keperluan komuniti setempat. Adab Grocer yang diasaskan pada 2020 sebagai platform 

pemasaran produk usahawan komuniti semasa pandemik telah transformasi menjadi Adab Cafe 

selepas permintaan produk sejuk beku menurun. Adab Cafe menawarkan pelbagai menu seperti 

waffle, oden, dan minuman. Adab Cafe ini juga memberi peluang latihan perniagaan kepada 

golongan belia melalui program komuniti. Walaupun menghadapi pelbagai cabaran, Adab Cafe 

terus berkomited kepada matlamat dengan memberi impak positif kepada komuniti serta 

pembangunan mampan. Hal ini menjadikan transformasi model perniagaan ini sebagai lumrah 

dalam keusahawanan sosial supaya fleksibel dengan perubahan pasaran (Yunus et al., 2010) 

Kajian ini menganalisis ciri-ciri usahawan yang berjaya melalui pendekatan kepimpinan 

transformational yang diterapkan oleh Ketua Pegawai Eksekutif Adab Cafe. Kepimpinan beliau 

menekankan kejelasan, hubungan, kreativiti, keyakinan, dan komitmen dalam membina visi 

melalui pembangunan komuniti yang inklusif dan inovasi dalam model perniagaan (Terry 

Hildebrandt, 2020). Menurut Stephen Covey (1996), beliau juga mengamalkan ciri-ciri 

usahawan yang berjaya seperti sikap proaktif, berorientasi matlamat, dan bersinergi dengan 

kolaborasi bersama NGO dan komuniti setempat. Hal ini membuktikan bahawa kejayaan Adab 

Cafe bukan sahaja bergantung pada strategi perniagaan yang jelas tetapi juga pada kepimpinan 

yang memberi impak positif kepada komuniti. 

Dalam konteks strategi pemasaran, kajian ini meneroka strategi pemasaran yang 

diterapkan oleh Adab Grocer, kini dikenali sebagai Adab Cafe dengan menggunakan pendekatan 

4P, iaitu produk, harga, tempat, dan promosi (Kotler dan Keller, 2016). Adab Cafe yang pada 

asalnya memasarkan produk sejuk beku semasa pandemik COVID-19 telah bertransformasi 

kepada kafe untuk menyesuaikan dengan perubahan pasaran dengan harga berpatutan. Lokasi 

strategik dan perkhidmatan tambahan seperti katering aiskrim pada hujung minggu serta 

kerjasama dengan peniaga kecil turut menjadi sebahagian daripada strategi perniagaannya. 

Promosi dijalankan melalui pengiklanan di Instagram dan penggunaan kad kesetiaan untuk 

menarik pelanggan supaya dapat meningkatkan jualan dan membina hubungan dengan komuniti 

setempat. Selain itu, Adab Cafe juga menjalankan inisiatif sosial seperti "board belanja" untuk 

membantu golongan kurang bermampuan serta program komuniti melalui Adab Youth Garage 

(AYG) untuk memberi manfaat sosial kepada masyarakat. 

Kajian mendapati cabaran utama Adab Cafe dalam memperkasa usahawan komuniti 

adalah mengimbangi antara konsep perniagaan dan keusahawanan sosial (Young, 2006). Selepas 

pandemik, permintaan terhadap produk sejuk beku menurun menyebabkan beralih ke model kafe 

yang memerlukan kemahiran baru dan pelaburan dalam pengurusan serta produk yang menarik 

pada harga mampu milik untuk pelajar. Selain cabaran kewangan dan pemasaran, terdapat 

kekeliruan mengenai konsep perusahaan sosial di Malaysia yang tidak hanya berfokuskan 

keuntungan tetapi juga memberi manfaat sosial yang menjadi halangan utama dalam memastikan 

kelestarian dan impak sosial berterusan (Wahid, 2018). 

Model perniagaan lestari yang disarankan melalui model perniagaan kanvas (BMC) ini 

menekankan kepentingan dalam memperkukuh hubungan dengan komuniti melalui strategi 

pemasaran digital yang efektif dan inovasi produk yang berterusan yang selaras dengan cadangan 

Osterwalder dan Pigneur (2010). Hal ini juga sejajar dengan matlamat keusahawanan sosial yang 

diterapkan oleh Adab Cafe bukan hanya untuk meraih keuntungan tetapi dapat menyumbang 

kepada pembangunan komuniti. 

5. Rumusan dan Cadangan 

 

Kajian ini dijalankan untuk menangani cabaran yang dihadapi oleh Adab Cafe dalam 

memastikan kelestarian perniagaan sebagai sebuah perusahaan sosial. Adab Cafe bertujuan untuk 

memperkasa usahawan komuniti dan memenuhi keperluan pelanggan melalui produk dan 

perkhidmatan yang ditawarkan. Namun begitu, cabaran seperti penurunan permintaan terhadap 

produk sejuk beku selepas pandemik, kewangan, pemasaran, dan kekeliruan mengenai konsep 

perusahaan sosial kurang difahami telah memberi kesan terhadap daya saing perniagaan ini. Oleh 

itu, kajian ini memberikan tumpuan kepada empat objektif utama, iaitu memahami latar belakang 

penawaran produk dan perkhidmatan di Adab Cafe, menganalisis ciri-ciri usahawan yang 

berjaya, meneroka strategi pemasaran produk dan perkhidmatan yang paling efektif untuk 

meningkatkan tarikan pelanggan, dan menyediakan model untuk memperkasa strategi perniagaan 

yang lestari untuk terus kelestarian operasi mampan dan menyumbang kepada pembangunan 

komuniti. Sebagai sebahagian daripada kajian, maklum balas daripada 12 orang pelanggan serta 

Ketua Pegawai Eksekutif Adab Cafe telah dikumpul melalui temu bual berstruktur. Dapatan 

kajian ini menunjukkan bahawa keusahawanan sosial yang dijalankan memberi impak positif 

dalam memperkasa komuniti namun memerlukan strategi pengurusan yang lebih inklusif dan 

lestari.  

Berdasarkan limitasi kajian, beberapa cadangan boleh diberikan untuk kajian masa 

hadapan. Kajian dengan saiz sampel yang lebih besar dan melibatkan pelbagai kumpulan 

responden seperti pelanggan baharu, pihak komuniti, dan pihak berkepentingan perniagaan boleh 

memberikan gambaran yang lebih holistik. Selain itu, penggunaan kaedah campuran (mixed 

methods) dapat membantu memperkukuhkan data kualitatif dan kuantitatif untuk analisis yang 

lebih menyeluruh. Penyelidikan jangka panjang diperlukan untuk menilai kesan pelaksanaan 

cadangan yang dibuat terhadap prestasi Adab Cafe. Tambahan pula, kajian yang lebih mendalam 

mengenai impak sosial Adab Cafe terhadap usahawan komuniti dan pembangunan ekonomi 

setempat amat digalakkan untuk mengukuhkan peranan perusahaan. 

Kajian ini memberikan beberapa implikasi penting terutamanya kepada pengurusan Adab 

Grocer. Hasil kajian boleh digunakan untuk menambah baik strategi pemasaran melalui 4P 

(produk, harga, tempat, dan promosi) dan sumbangan sosial dapat menyumbang kepada 

kelestarian perniagaan. Dalam bidang keusahawanan sosial, kajian ini menekankan bahawa 

perusahaan sosial perlu kekal responsif terhadap keperluan pelanggan dengan memastikan 

matlamat sosial dicapai. Selain itu, kajian ini memberi impak kepada pembangunan komuniti 

melalui kolaborasi antara Adab Cafe dan usahawan komuniti supaya dapat memperkukuhkan 

sokongan ekonomi setempat dengan meningkatkan pendapatan serta mewujudkan peluang 

pekerjaan. 

Secara keseluruhannya, kajian ini menegaskan peranan penting Adab Cafe dalam 

memperkasa usahawan komuniti, meningkatkan daya saing perniagaan, dan menyumbang 

kepada pembangunan lestari. Usaha ini turut menyokong pencapaian Matlamat Pembangunan 

Mampan (SDG) khususnya SDG 1: No Poverty, SDG 2: Zero Hunger, SDG 4 Quality 

Education, dan SDG 17: Partnership for the Goals melalui pemerkasaan ekonomi komuniti, 

penyediaan akses makanan, pendidikan belia dalam keusahawanan sosial, serta kolaborasi 

dengan pelbagai pihak. Kajian ini juga mengenal pasti faktor utama dalam memastikan 

kelestarian perniagaan, termasuk keperluan peralihan model perniagaan yang lebih responsif 

terhadap komuniti. Adab Cafe berpotensi berkembang sebagai perusahaan sosial yang inklusif 

dengan strategi pemasaran efektif, dan hasil kajian ini diharapkan menjadi panduan berguna 

kepada pengurusan Adab Cafe serta pihak lain dalam mencapai kelestarian dan impak sosial 

yang lebih besar. 

